
Жиноят процессуал ҳуқуқ кафедраси ўқитувчиси 

 

Аннотация: Мақолада инсон ҳуқуқлари бўйича халқаро стандартларни миллий 

қонунчиликка имплементация қилишга доир масалалар таҳлил қилиниб, мазкур соҳага 

доир илмий асосланган таклиф-тавсиялар ишлаб чиқилган. 

Таянч сўзлар: ушланган шахс, гумон қилинувчи, хабар бериш, вояга етмаган, 

ҳимоячи. 

 

Ҳозирги вақтда Ўзбекистон Республикаси инсон ҳуқуқлари бўйича  

80 дан ортиқ халқаро ҳужжатларга, жумладан Бирлашган Миллатлар Ташкилотининг 

(кейинги ўринларда — БМТ) 6 та асосий шартномаcи ва 4 та факультатив 

протоколига қўшилган бўлиб, уларнинг амалга оширилиши юзасидан БМТнинг 

Инсон ҳуқуқлари бўйича кенгаши ва шартномавий қўмиталарига мунтазам равишда 

миллий маърузаларни тақдим этиб келмоқда. 

Француз олими М. Анселнинг фикрига кўра, хорижий тажриба юристларга янги 

ғояларни очишга, ўз давлатининг ҳуқуқ тизимини яхшироқ билишга, бошқа тизимлар 

билан қиѐслаш орқали унинг ўзига хос жиҳатларини аниқлашга имкон беради. Биз 

ушбу фикрларга қўшиламиз ва ҳимоя ҳуқуқини таъминлаш фаолиятини хорижий 

давлатлар тажрибаси мисолида таҳлил қилиб, уларни шартли равишда романо-герман 

ва англо-саксон ҳуқуқ оилаларига бўлиб оламиз. 

Биринчи гуруҳга Франция, Германия, Россия ва бошқа МДҲ мамлакатлари 

кирса, иккинчи гуруҳда эса Америка Қўшма Штатлари (АҚШ) ва Англия ўрин олган. 

Франция Республикаси Жиноят-процессуал кодекси 1958 йилда қабул 

қилинган ва 1959 йилнинг 2 март куни кучга кирган. Шахс жиноят устида ушланса, 

унда содир этилган жиноятнинг яққол излари топилса шахс ушланади ҳамда унга 

дарҳол қўйилаѐтган гумоннинг моҳияти, шунингдек, ҳимоячи сифатида ишга 

адвокатни жалб қилиш ѐки адвокатни давлат томонидан тайинлашни сўраб мурожаат 

қилиш ҳуқуқи борлиги тушунтирилади. 

Жиноят процессининг муҳим элементларидан бири бу томонларнинг кўп 

жиҳатдан расмий тенглигидир. Амалда эса прокурор ҳимоячига қараганда кўпроқ 

вазнга эга. Агар айбланувчи ўзини ҳимоя қилиш учун ниманидир талаб қилса, демак у 

ушбу ҳолатларни исботлаш мажбуриятини олади. 

Франция қонунчилигида ҳимоя ҳуқуқини таъминлашнинг ўзига хос 

хусусиятларини кўриб чиқиб қуйидаги ижобий хулосаларга келамиз: 

- Ўзбекистон қонунчилигидан фарқли жиҳати дастлабки тергов босқичида инсон 

ҳуқуқларининг қўшимча кафолати бўлиб тергов судьяси мавжудлиги. Мисол учун 

шахсни ушлашга тергов судьяси ордер беради; 

- ишга киришган ҳимоячининг жиноят иши материаллари билан танишишига 

кенг имкониятлар яратилганлиги. Назаримизда, Ўзбекистон Республикасининг 

амалдаги ЖПК бўйича мазкур тартиб, Франция Республикаси қонунчилик ҳолатига 

кўра қониқарсизроқ. Мисол учун, Ўзбекистон Республикасининг амалдаги ЖПК 53-

моддасида ҳимоячи гумон қилинувчи ѐки айбланувчи иштирокида ўтказилган 

процессуал ҳаракатларга оид ҳужжатлар билан, суриштирув ѐки дастлабки тергов 

тамом бўлганидан кейин эса жиноят ишининг барча материаллари билан танишиш 

ҳуқуқига эга эканлиги кўрсатилган. Бу шуни англатадики, дастлабки тергов даврида, 

жумладан, қамоққа олиш масаласи кўрилаѐтганда ҳам ҳимоячи иш материаллари 

билан тўлиқ танишмаган бўлади. Барчага маълумки, қамоққа олиш – энг оғир эҳтиѐт 

чораси бўлиб, фуқаронинг энг асосий ҳуқуқларидан бири – шахсий эркинлик ва 

дахлсизлик ҳуқуқларини жиддий равишда чеклайди. Шунинг учун ҳам, мазкур 

процессуал мажбурлов чорасини қўллашга суд ажрими талаб этилади ҳамда қисқа 

бўлсада суд мажлиси ўтказилади. Бундан кўзланган асосий мақсад ушлаб турилган 

гумон қилинувчининг ѐхуд айбланувчининг қонституциявий ҳуқуқини қонуний ва 

асосли чеклаш ѐҳуд чекламаслик масаласини тўғри ҳал қилишдир. Суд мазкур 

натижага прокурорнинг айблов далилларинигина эмас, балки ҳимоячининг ҳам 

келтирган маълумотларини ҳар томонлама текшириш йўли билангина эришади. 

Бунинг учун эса, ҳимоячи, жиноят иши материаллари билан олдиндан таниш бўлган 

холда, судга терговчининг тўплаган далиллари номақбул эканлигини ѐхуд 

айбланувчининг ҳамда у томонидан содир этилган жиноятнинг қўлланилаѐтган қомоқ 

эҳтиѐт чорасига мувофиқ эмаслигини исботловчи ҳимоя нутқи билан келиши лозим. 

Суд-тергов амалиѐтига эътибор қиладиган бўлсак, ҳимоячига барча жиноят иши 

материаллари танишиш учун тақдим этилмайди (ЖПКнинг 53-моддасида кўрсатилган 

ҳолатлардан ташқари). Шунингдек, қонунчилик бўйича жиноят ишига янги кирган 

ҳимоячига ҳимоя нутқини тайѐрлаш учун Франция Республикаси сингари аниқ 

муддат берилмаган. 

Ҳимоячининг жиноят иши материаллари билан танишишига доир олимлар 

орасида турли хил қарашлар мавжуд. Мисол учун, И.Я. Фойницкий: ―айбловчи 

далилларни етарлича тўпламасдан туриб, юридик билимга эга бегона шахс (яъни 

ҳимоячининг) иштироки ҳимоя тарафининг айбловдан устунлигига олиб келиши ва 

яширин чораларни сусайтириш мумкинлиги билан одил судлов манфаатлари учун 

хавфли ҳисобланади‖, деган фикрни билдиради. 

А. Антонов ҳимоячининг жиноят иши материаллари билан танишиши нафақат 

унинг ҳуқуқи, балки мажбурияти бўлиши лозимлигини таъкидлайди. 

С.А. Яковлева, С.Н. Криворотов ҳимоячининг айбланувчи билан биргаликда 

жиноят иши материаллари билан танишиши ҳимоя функциясинини самарали амалга 

оширилишига хизмат қилишини айтиб ўтган. 

Д.М. Чориева ЖПК 53-моддасига ҳимоячи жиноят иши ва терговга қадар 

текширув материаллари билан жиноят процессининг ҳар қандай босқичида 

танишиши ҳуқуқини берувчи қоида киритиш лозимлигини асослаган. 

Г.З. Тўлаганова, С.Р. Базаров қуйидагича фикр билдиради: ―Ҳимоячининг 

ўзи ҳам айбланувчи билан бирга тергов материаллари билан танишиб чиқишда 

манфаатдор, бу эса унга берилган барча материаллар билан танишиб чиқмасдан 

туриб, иш бўйича тўпланган далилларнинг xажмини тўғри баҳолаш, эълон қилинган 

айбнинг бутун моҳиятини тушуниш ва айбланувчининг қонуний манфаатлари ва 

ҳимоя ҳуқуқини таъминлаш бироз мушкул‖. 

Биз юқоридаги ҳимоячининг жиноят иши материаллари билан танишиши 

лозимлигига доир фикрларга қўшилган холда ҳимоячи жиноят иши материаллари 

билан қамоққа олиш эҳтиѐт чораси қўлланилишидан олдин тўлиқ танишиб, 

заруратига қараб маълум вақт оралиғида ҳимояга тайѐргарлик кўриши, шахснинг 

ҳуқуқларини янада самарали амалга оширилишига олиб келишини таъкидлаймиз. 

Чунки, ҳозирги қонунчилик бўйича қамоққа олишга доир ишлар кўрилаѐтганда 

ҳимоячи ўз мижозини фаол ҳимоя қила олмайди. Шунинг учун ҳам, жуда кўп 

жиноятларда суд терговчининг қамоққа олиш тарзидаги эҳтиѐт чорасини қўллаш 

тўғрисида илтимосномасини қаноатлантиради. Бу эса аксарият ҳолатларда айби йўқ 

бўлган шахсларга ноўрин қамоқ эҳтиѐт чораси қўллашга сабаб бўлади. Наманган 

вилояти Чуст туманида бўлиб ўтган воқеага нисбатан чиққан суд ҳукми натижалари 

бизнинг фикримизни тасдиқлайди. 

Қамоққа олиш ҳақида гап кетганда шуни айтиш жоизки, қамоққа олиш масаласи 

кўрилаѐтган суд жараѐнида тўпланган далиллар келгусида мазкур иш бўйича деярли 

фойдаланилмайди. Мисол учун, юқорида айтганимиздек, айбланувчига нисбатан 

қамоқ эҳтиѐт чорасини қўллаш учун суд қисқа бўлсада мажлис ўтказади. Яъни, ушлаб 

турилган гумон қилинувчини ѐки айбланувчини сўроқ қилади. Шунингдек, прокурор 

ва ҳимоячининг нутқларини эшитади ҳамда шуларга асосан ажрим чиқарада. Сўнгра 

суд мажлис натижалари бўйича баѐннома тузади. Лекин мазкур баѐннома дастлабки 

терговга берилмайди. Яъни суднинг ўзида сақланади. Барчага маълумки, амалдаги 

ЖПКнинг 87, 90-моддаларига мувофиқ суд мажлиси баѐнномаси муҳим далилий 

кучга эга. Назаримизда, суд мажлиси ўтказилиб, баѐннома тузилгандан кейин уни 

дастлабки терговга тақдим этиш мақсадга мувофиқдир. Чунки, суд жараѐнида 

айбланувчи ўзини оқлаш учун турли хил важлар келтириши мумкин. Терговчи мазкур 

важларни ҳам алоҳида эътибор асосида тўлиқроқ текшириши келгусида ҳақиқатни 

аниқлаш принципига ўзининг ижобий таъсирини кўрсатиши мумкин. 

Германия Федератив Республикаси қонунчилиги тарафларнинг тортишув 

тамойилини ўзида акс эттирмаган бўлса-да, лекин исботлаш жараѐнида тарафларга 

тергов ҳаракатларини бошлаш учун тенг имкониятлар яратиб берган. Шахсни ушлаш 

Франция Республикаси сингари суднинг ѐзма ордери билан амалга оширилади. Шахс 

ушланганда унга ордер нусхаси топширилади. Агар у немис тилини етарли даражада 

билмаса ўзи биладиган тилда нима сабабдан ушланганлиги, қандай жиноят содир 

этишда гумон қилинаѐтганлиги тушунтирилади. Кейинчалик эса ушланган шахс 

биладиган тилга суднинг ордери таржима қилиб топширилади. Ушланган шахсга 

дарҳол ва ѐзма шаклда унинг ҳуқуқлари ўзи биладиган тилда тушунтирилади. Агар 

унинг ѐзма билими етарли даражада ривожланмаган бўлса, унинг ҳуқуқи ўқиб 

эшиттирилади. Шунингдек, ушланган шахс келгуси кундан кечиктирмасдан судга 

олиб борилади ва унинг келгусида ҳам ушлаб туриш мақсадга мувофиқлиги масаласи 

ҳал қилинади. Суддан олдин унинг гумон бўйича сўзга чиқиш, шунингдек кўрсатма 

бермаслик, ўзи танлаган шифокор кўригидан ўтишни талаб қилиш, ҳимоячига эга 

бўлиш, агар унинг ҳимоячиси бўлмаса назорат остида далилларни кўриш каби 

ҳуқуқлари тушунтирилади. Айбланувчи оғир жиноят содир этадиган бўлса, у 

ҳимоячидан воз кечсаҳам мажбурий тартибда суд томонидан тайинланиши мумкин. 

Миллий қонунчилик билан қиѐслайдиган бўлсак, қуйидаги фарқли жиҳатларни 

кўришимиз мумкин: 

- ушланган шахснинг ҳуқуқларини ѐзма тарзда тушунтирилиши; 

- ҳимоячи ўзи иштирок этган тергов ҳаракатлари борасида гувоҳ сифатида сўроқ 

қилинишининг мумкинлиги; 

- ушланган шахс тиббий кўрикдан ўтиш учун шифокор танлаш имконининг 

мавжудлиги; 

- полиция томонидан тўпланган маълумотлар тўғрилигини, ҳимоя ва айблов 

томонлар иштирокида ўтказиладиган процессуал талабларни мажбурий бажариш йўли 

билан текширилиши. 

Биз ушланган шахснинг ҳуқуқларини ѐзма тарзда тушунтириш тажрибасига 

ижобий қараймиз. Амалдаги ЖПК 46, 48-моддаларига эътибор қиладиган бўлсак, 

гумон қилинувчи, айбланувчини 25 дан ортиқ ҳуқуқ-мажбуриятлари мавжуд. 

Назаримизда, юридик соҳада олий маълумотга эга бўлган шахс ҳам бир эшитишда 

шунча ҳуқуқ-мажбуриятларни эсда сақлай олмайди. Шунинг учун ҳам, ушланган 

шахс, шунингдек, тергов ҳаракатлари ўтказилаѐтган гумон қилинувчи, айбланувчи, 

судланувчига ўз ҳуқуқ-мажбуриятларини ѐзма шаклда таништирилиши орқали уни 

юқоридаги моддаларда кўрсатилган ҳуқуқларини янада самарали ишлашига эришиш 

мумкин. Чунки, ҳуқуқ-мажбуриятлар ѐзма шаклда тақдим этилса, гумон қилинувчи 

ўзи тушунмаган жойни шошилмасдан қайта ўқиш, мазкур ҳуқуқларни оддий тилда 

терговчидан тушунтириб беришни талаб қилиш, ўзлари хоҳлаган вақтда ҳуқуқлари 

билан қайта таниши каби имкониятларга эга бўлади. Шунингдек, терговчининг битта 

моддада кўрсатилган ҳуқуқни гумон қилинувчи, айбланувчига қайта-қайта 

тушунтириш мажбуриятидан озод этади. Мисол учун, Ўзбекистон Республикасининг 

амалдаги ЖПКда терговчи ҳар бир тергов ҳаракатидан олдин процесс 

иштирокчиларига уларнинг ЖПКда кўрсатилган ҳуқуқ ва мажбуриятларини 

тушунтириши лозимлиги белгиланган. Лекин, бир кунда сўроқ қилиш, унинг ортидан 

юзлаштириш, таниб олиш учун кўрсатиш, кўрсатувларни ҳодиса содир бўлган жойда 

текшириш, гувоҳлантириш, эксперимент тергов ҳаракатлари ўтказилса, ҳар бир 

тергов ҳаракати олдидан битта шахсга бир хил ҳуқуқ-мажбуриятларни қайта-қайта 

тушунтириш, назаримизда, мақсадга мувофиқ эмас. Шунинг учун ҳам, бир кунда 

ўтказиладиган тергов ҳаракатларининг биринчисини бошлашдан олдин процесс 

иштирокчиси ҳуқуқ ва мажбуриятини оғзаки шаклда тушунтириш, шу билан 

биргаликда, унга ҳуқуқ ва мажбуриятларнинг ѐзма шаклдаги нусхасини ҳам тақдим 

этиш лозим. Мазкур тартиб, шунингдек, гумон қилинувчи, айбланувчига ўзларининг 

таъминланмаѐтган ҳуқуқларини суриштирувчи, терговчидан талаб қилиб олиш 

имкониятини кенгайтиради. Чунки, Б.А. Саидов таъкидлаганидек, аксарият ҳолларда 

гумон қилинувчининг ЖПК 48-моддасида белгиланган, ушлаб турилганлиги ва 

турган жойи тўғрисида адвокатга ѐки яқин қариндошига телефон орқали қўнғироқ 

қилиш ѐхуд хабар бериш, шунингдек ўзига нисбатан қўйилган гумон хусусида ҳамда 

ишнинг бошқа ҳар қандай ҳолатлари тўғрисида кўрсатувлар бериш ѐхуд кўрсатувлар 

беришдан бош тортиш ва кўрсатувларидан жиноят ишига доир далиллар сифатида 

унинг ўзига қарши фойдаланилиши мумкинлиги ҳақида хабардор бўлиш ҳуқуқи 

поймол этилмоқда. 

Гумон қилинувчининг ҳуқуқ-мажбуриятлари ѐзма тарзда тушунтириш 

тажрибаси Германия Федератив Республикасидан ташқари Беларусь 

Республикаси (ЖПК 41-модда), Молдова Республикаси (ЖПК 167-модда), 

Арманистон Республикаси (ЖПК 63-модда), Эстония Республикаси (ЖПК 351-

модда) сингари кўплаб давлатларда мавжуд. 

Юқоридагиларга асосланиб амалдаги ЖПК 48-моддасининг биринчи қисмини «у 

амалда ушланган ѐки жиноят жойида ушлаш билан боғлиқ тезкор-қидирув тадбири 

амалда якунланган ѐхуд унинг гумон қилинувчи деб эътироф этилганлиги тўғрисидаги 

қарор унга маълум қилинган пайтдан бошлаб ҳимоячига эга бўлиш ҳамда 

учрашувларнинг сони ва давом этиш вақти чекланмаган ҳолда у билан холи учрашиш» 

деган сўзлардан кейин «шунингдек, мазкур кодексда белгиланган ҳуқуқ ва 

мажбуриятлари тўғрисида ѐзма хабардор бўлиш» деган сўзлар билан тўлдириш; 

- амалдаги ЖПК 224-моддасининг биринчи қисми бешинчи бандини «Сўнгра 

ушлашни амалга оширган ваколатли шахс юқоридаги ҳуқуқларнинг ѐзма рўйхатини 

ушланган шахсга тақдим этади» деган янги гап билан тўлдириш лозим. 

Озарбайжон Республикаси қонунчилигини миллий қонунчилигимиз билан 

солиштирадиган бўлсак, Озарбайжон Республикасида ушланган шахс, нафақат, 

ҳимоячи билан, балки қонуний вакил билан ҳам якка тартибда ҳамда махфийлик 

шароитларига амал қилган ҳолда учрашиш ҳуқуқига эга эканлигини кўрамиз. 

Шунингдек, ушланган вояга етмаганларга, аѐлларга, қарияларга, ногиронларга 

алоҳида эътибор қаратилиши лозимлиги кодекс даражасида белгиланган. 

Ўзбекистон Республикаси ЖПК 230-моддада ушлаб турилган шахсга 

қариндошлари ва бошқа шахслар билан учрашувга ушлаб турилган шахслар 

сақланадиган жойнинг маъмурияти ушлаб туриш тўғрисидаги материаллар қайси 

терговчи ѐки суриштирувчининг иш юритувида бўлса, фақат ўша терговчи ѐки 

суриштирувчининг ѐзма рухсати асосида ижозат берилиши кўрсатилган. Юқоридаги 

қоидадан терговга қадар текширув даври, шунингдек шахснинг ѐши инобатга 

олинмаганлигини кўриш мумкин. Яъни, шахс вояга етмаган ѐхуд етган бўлса ҳам, 

унинг қариндошлари билан учрашиш масаласини ишни юритаѐтган суриштирувчи, 

терговчи ҳал қилади. Терговга қадар текширув даврида шахс ушланганда эса, унинг 

қариндошлари билан учрашишга умуман рухсат берилмайди. Фикримизча, мазкур 

моддадаги тартибни қўллашда шахснинг ѐши ва терговга қадар текширув даври ҳам 

инобатга олиниши лозим. Мисол учун, ушлаб турилган вояга етмаган шахсни 

олайлик. Мазкур ҳолатда унга, нафақат, ҳуқуқий ѐрдам, балки руҳий кўмак ҳам зарур. 

Ушлаб туриш муддати жиноят иши қўзғатилишидан олдин 24 соат, қўзғатилгандан 

кейин эса 48 соатни ташкил этади. Ушбу вақт оралиғида вояга етмаган шахсни унинг 

ота-онаси ѐки бошқа қариндошлари билан учраштирмаслик, мазкур субъектнинг 

руҳан азобланишига, кўрсатув беришдан асоссиз бош тортишига, жиноятларни тез ва 

тўла очилишига, жиноятнинг сабаб ҳамда шарт-шароитлари батафсил 

аниқланмаслигига олиб келиши мумкин. Олдинги параграфларда айтиб 

ўтганимиздек, Фарғона, Тошкент, Наманган ва Бухоро вилоятларида умумий 

жиноятчиликнинг 65,2 % вояга етмаган ѐшлар томонидан содир этганлигини 

инобатга олсак, мазкур масала қанчалик долзарблиги ойдинлашади. Шунингдек, 

Украинада ҳам мазкур тажриба қўлланилади. Украина Республикаси ЖПК 12-

моддасига мувофиқ шахс ушлангандан сўнг ҳимоячи билан учрашиш ҳуқуқига эга. 

Агар шахс вояга етмаган ѐки муомала лаѐқати чекланган бўлса, қонуний вакил билан 

у ушланган заҳоти давом этиш вақти чекланмаган ҳолда учрашиш ҳуқуқига эга (ҳатто 

байрам ва дам олиш кунларида ҳам). 

О.Д. Алланазаров ЖПК 549-моддаси иккинчи қисмидаги ―қонуний вакилнинг 

ишда иштирок этишига суриштирувчи ѐки терговчининг қарори бўйича вояга етмаган 

шахсни гумон қилинувчи ѐки айбланувчи тариқасида биринчи сўроқ қилиш пайтидан 

бошлаб йўл қўйилади‖ деган жумла ―қонуний вакил терговга қадар текширув 

давридан бошлаб қатнашади‖ деган жумлага ўзгартиришни таклиф қилган. Лекин, 

мазкур олим, қонуний вакилни вояга етмаган гумон қилинувчи билан учрашиш 

тартиби ҳақида фикр билдирмаган. 

Юқоридагиларга асосланиб амалдаги ЖПК 230-моддасини қуйидаги тартибда 

баѐн этишни таклиф қиламиз. 

Ушлаб турилган шахсга ҳимоячи ва қонуний вакил билан учрашувга ушбу 

Кодекс 46-моддасининг биринчи қисмида ва 48-моддасининг биринчи қисмида 

назарда тутилган қоидаларга кўра рухсат берилади. 

Ушлаб турилган шахсга ҳимоячи ва қонуний вакил билан биринчи холи 

учрашувга биринчи сўроққача рухсат берилади. Қамоққа олиш тарзидаги эҳтиѐт 

чораси танланаѐтган ушлаб турилган шахснинг ҳимоячи ва қонуний вакил билан 

учрашувига ушбу Кодекс 226-моддасининг биринчи ва иккинчи қисмларида назарда 

тутилган эҳтиѐт чораси қўлланилиши лозим бўлган, муддатлар инобатга олинган 

ҳолда рухсат берилади ҳамда учрашув суриштирувчи, терговчи ва прокурор 

томонидан икки соатга қадар чекланиши мумкин. 

Шунингдек, мазкур таклиф асосида ЖПКнинг 46, 48, 224-моддаларига тегишли 

ўзгартиришлар киритиш лозимлигини эътироф этамиз. 

Беларуссия Республикасида (ЖПК 10-модда) ҳам Озарбайжон Республикаси 

сингари шахс, нафақат ўзига, балки, оила аъзолари, шунингдек, яқин қариндошларига 

қарши кўрсатма бермаслик ҳуқуқига эга эканлиги белгиланган. Шахс ушлангандан 

сўнг яқин қариндошларига 12 соат ичида хабар берилиши лозим. Ушлаб турилган 

шахснинг ҳуқуқларини айнан ушлаб келтирган шахс томонидан таъминланади. 

Суриштирувчи, терговчи, прокурор ҲМҚОга ушлаб келтирилган вақтдан бошлаб 

3 соат ичида ушлаб туришнинг қонунийлигини текшириб, ушлаб туриш тўғрисида 

қарор чиқариши ѐки шахсни озод қилиши лозим. 

Қиѐслайдиган бўлсак, Беларусь Республикасида шахснинг яқин қариндошларига 

хабар бериш мажбурияти ушлашни амалга оширган шахс ва ишини юритишга масъул 

бўлган мансабдор шахс зиммасига юклатилган. Биз мазкур қоидада аниқликни 

кўришимиз мумкин. Лекин, назаримизда ушланган шахснинг яқинларига хабар 

бериш мажбурияти борасида Ўзбекистон Республикаси ЖПКда чалкашлик мавжуд. 

Мисол учун амалдаги ЖПК 217-моддасида суриштирувчи, терговчи, прокурор ушлаб 

турилган гумон қилинувчи, айбланувчининг оила аъзоларига қўлланилган процессуал 

мажбурлов чораси тўғрисида маълум қилиши шарт эканлиги белгиланган. Барчамизга 

маълумки, жиноят ишини қўзғатишдан олдин ушлаб туришни, асосан, терговга қадар 

текширув органининг мансабдор шахси амалга оширади. Шунингдек, мазкур вақтда 

ушланган шахс гумон қилинувчи ҳам, айбланувчи ҳам деб аталмайди. 

Юқоридагилардан кўриниб турибдики, терговга қадар текширув даврида ким 

томонидан ушлаб турилган шахсни яқинларига хабар бериш масаласи қонун 

чиқарувчи эътиборидан четда қолган. Бизнинг фикримизча, ушлаб туриш 

баѐнномасини тузган шахс ушланган фуқаронинг яқин қариндошларига хабар бериши 

энг мақбул йўл ҳисобланади. Агар биз мазкур мажбуриятни Беларусь Республикаси 

сингари ушлашни амалга оширган шахсга юклайдиган бўлсак, муаммо ечилиб 

қолмайди. Чунки, бизнинг қонунчилигимиз бўйича нафақат ҲМҚО вакиллари, балки 

амалдаги ЖПКнинг 222-моддасига мувофиқ оддий фуқаро ҳам амалга ошира олади. 

Мазкур масалада, Ўзбекистон Республикаси Президенти Шавкат Мирзиѐев қуйидаги 

фикрни билдириб ўтади: ―Ҳуқуқни муҳофаза қилувчи органлар ходимлари томонидан 

ушланган шахс махсус бинога олиб келинганидан кейин бу ҳақда унинг оила аъзолари 

дарҳол хабардор қилиниши керак. Буни суриштирувчи, терговчи ва бошқа ваколатли 

шахснинг мажбурияти сифатида қонунда аниқ белгилаб қўйишни таклиф этаман‖. 

Юқоридагиларни умумлаштириб, амалдаги ЖПК 217-моддаси биринчи қисмини 

«Суриштирувчи, терговчи, прокурор» деган сўзлардан кейин «ушлаб туриш 

баѐнномасини тузган мансабдор шахс» деган сўзлар билан тўлдириш таклифни 

илгари сурамиз. Мазкур таклиф орқали биз ЖПКда аниқликка эришамиз. Яъни, шахс 

жиноят иши қўзғатилишидан олдин ушланадиган бўлса ушлаб туриш баѐнномасини 

тузган мансабдор шахс, жиноят иши қўзғатилганидан кейин ушланадиган бўлса, 

ушлаб туриш тўғрисида қарор чиқарган суриштирувчи, терговчи, прокурор унинг 

яқин қариндошларига хабар беради. Юқоридаги таклиф орқали биз, ушланган 

шахснинг бошқа ҳуқуқларини ҳам самаралироқ таъминланишига эришишимиз 

мумкин. Мисол учун, амалдаги ЖПК 50-моддаси талаби бўйича ҳимоячи, нафақат, 

шахснинг ўзи, балки яқин қариндошлари томонидан ҳам таклиф этилиши мумкин. 

Агар яқин қариндошларга шахс ушланганлиги тўғрисида хабар берсак, улар ўзлари 

билган адвокатни жиноят ишига жалб этади. Бу эса давлат ҳисобидан тайинлов 

тартибида иштирок этадиган, баъзи ―чўнтак адвокатлари‖ жиноят процессида 

иштироки қисқаришига олиб келади. 

Украина Республикаси ЖПК бўйича жиноят содир етишда гумон қилиниб 

ушланган ѐхуд бошқача тарзда озодликдан маҳрум қилинган ҳар бир шахс уни ушлаб 

туришнинг қонунийлиги ҳамда асослилиги тўғрисидаги масалани ҳал қилиш учун 

имкон қадар тезроқ тергов судьяси ҳузурига келтирилиши лозим. Чунки, Украинада 

шахснинг Конституцияда мустаҳкамланган ҳуқуқларига доир чоралар кўришда суд 

ҳал қилувчи роль ўйнайди. Вояга етмаган фуқарони ушлаган мансабдор шахс бу 

ҳақида унинг айнан ота-онасига, ҳомийсига ҳамда васийсига хабар бериши шарт. 

Айрим ҳолатлардан ташқари, шахсни ушлаш учун тергов судьясининг қарори талаб 

этилади. 

Ўзбекистон қонунчилиги билан қиѐслайдиган бўлсак, терговга қадар 

текширувни амалга оширувчи ҳар бир органда ушлаб туриш учун масъул бўлган 

мансабдор шахс лавозими ташкил этилиши лозимлиги белгиланган (212-модда). 

Мазкур лавозимга терговчи тайинланиши мумкин эмас. Юқоридаги мансабдор шахс 

қуйидаги мажбуриятларга эга: 

- дарҳол ушлаб туриш баѐнномасини тузиш; 

- ушлаб турилган шахсга нимада гумон қилиниб ушланганлигини, унинг ҳуқуқ 

ва мажбуриятларини тушунтириш; 

- ушланган шахс иштирокида амалга оширилган барча процессуал ҳаракатларни, 

шу жумладан, уларнинг бошланиш ва тугаш вақтини, шунингдек, бундай 

ҳаракатларни амалга оширган ѐки бундай ҳаракатлар пайтида ҳозир бўлган 

шахсларни қайд етиш. 

Биз мазкур тажрибани, ижобий баҳолаймиз. Чунки, амалдаги қонунчилигимиз 

бўйича ушланган шахснинг ЖПК 224-моддасида белгиланган ҳуқуқларини айнан 

қайси мансабдор шахс томонидан тушунтирилиши белгиланган бўлсада, лекин 

мазкур ҳуқуқларни ким томонидан таъминланиши қонунчиликда тартибга 

солинмаган. Мисол учун, амалдаги ЖПКнинг 224-моддасига мувофиқ ушланган 

шахснинг адвокатга ѐки яқин қариндошига телефон қилиш ѐки хабар бериш, 

ҳимоячига эга бўлиш ҳуқуқлари мавжуд. Ушбу ҳуқуқлар, шахс ушланганда мазкур 

процессуал мажбурлов чорасини амалга оширган мансабдор шахс томонидан 

тушунтирилиши қонунчиликда кўрсатилган. Лекин, амалдаги ЖПКда қайси 

мансабдор шахс яқин қариндошларига телефон қилиш имкониятини яратиб, телефон 

сўзлашувларидан фойдаланганлиги тўғрисида баѐннома тузиши кераклиги, ушланган 

шахснинг ҳимоячи билан холи учрашишини ким ташкиллаштириб бериши лозимлиги 

аниқ кўрсатилмаган. Бу эса шахснинг ҳуқуқларини таъминлашда ўзибўларчиликка 

олиб келиши, алалоқибатда эса, ҳимояланиш ҳуқуқининг бузилишига сабаб бўлиши 

мумкин. Назаримизда, мазкур мажбуриятни ҳам ушлаб туриш баѐнномасини тузган 

мансабдор шахсга юклашимиз энг тўғри йўлдир. Бунда худди юқоридаги қоида 

сингари жиноят иши қўзғатилишидан олдин шахс ушланадиган бўлса, ушлаб туриш 

баѐнномасини тузган мансабдор шахс, жиноят иши қўзғатилганидан кейин 

ушланадиган бўлса, суриштирувчи, терговчи, прокурор ушланган шахснинг ЖПК 

224-моддасида кўрсатилган ҳуқуқларини тўлиқ таъминланишига жавобгар бўлиши 

лозим. 

Хулоса ўрнида шуни айтиш мумкинки, инсон ҳуқуқлари бўйича халқаро 

стандартларни миллий қонунчиликка имплементация қилиниши, жиноят ишларини 

юритиш жараѐнида шахс ҳуқуқларини янада самарали таъминланишига, шунингдек 

ишни судга қадар юритиш босқичида томонларнинг тортишувига ўзининг ижобий 

самарасини кўрсатади. 

